
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara: 

Ilulissani imarpik qulaallugu mittarfissamut naammassitinnagu 

pitsanngorsaataareersinnaasut Nuummi misilittakkat ajornartorsiutaasimasullu 

ilinniarfigalugit qanoq Naalakkersuinikkut annertunerusumik iliuuseqartoqarsinnaaneranut 

pillugu apeqquteqaat aallaavigalugu oqallisissiatut siunnersuut 

(Inatsisartunut ilaasortaq Aqqalu C. Jerimiassen, Atassut) 

 

Nuup mittarfiata ammarnera persuarsiutigeqaarput tamatta, angusarlumi annertoqaaq 

isumalluarnermillu annertuumik nutarterinermik siunertalimmik aallaaveqarluni. 

Aammattaarli suliaq tukaqaaq, kukkuluttuutaasimasut sorpaalussuit tamatta suunersut 

paasereerunnarsivagut. 

Pisattanik tunniussiniarneq unammillernarsinnaasaqaaq, tassami tunniussivissatut 

aaqqinneqarsimasut saaffiginnittarfiit amerlagisassaanngilluinnarmata, imminullu sullilluni 

tunniussivissatut nassatanik ilioraaviit suli ulloq manna tikillugu ammasut iluamik takunatigit. 

Tamannalu ilinniarfigalugu Ilulissani imarpik qulaallugu mittarfissuassap ammarnissaani 

equsoorutissat utaqqiinnaqqaaqinagilli atagu aaqqiissutissanik eqqartueqatigiilaarta sumorsuaq 

sanguteqqaanngikkaluarlugu, oqaraluarpugoormeertornerit pivallaarnagit, unali sinertaralugu; qanoq 

pitsaanerusumik aaqqiisinnaavugut? 

Maanna Ilulissani mittarfissap illutassaa Nuummiittumiit mikinerungaatsiarpoq, taannalu 

ernumaammernarpoq naammassinissaanut Nuummi mittarfimmi pissutsit qivialaaginnariaraanni. 

Isummersuutaasinnaannginnerpa maanna Ilulissani mittarfiup illutarisaa qanoq 

atorluarneqaqqissinnaanersoq, nunatta iluani angalaniat tassani tunniussisarnissaat atuutsiinnarlugu, 

taavalu nutaami nunatta avataanut angalaniat tassanngaanniit tunniussisarlutik? 

Soorluuna eqaalliallaataasinnaasangaluaqisoq pissutsinut, nunatta iluani avataanullu angalaniat 

nuummi tapullugit pineqarneri taamak pititsereertigisut. 

Qulaani taakkartukkagut inatsisitigut ajornakusuussappata, Naalakkersuisut kaammattorusunnarput 

piffissagallartillugu mittarfissap illutassaani immikkut nunatta iluani angalanianut 

aaqqiissusiortariaqartut, Ilulissat aasaanerani takornariaqarnikkut ulappuffissooreerpoq, maannalu 

pissusilersuutaasunit sequtanneqarsimanngippat suli ineriartortuarnissaa naatsorsuutigineqarluni, 

kingusinaartigata iliuuseqarta. 

Aaqqiisutaasinnaasunik neriulluta siunnerfeqaqatigiikkumaartugut.  

Oqallilluarisi. 


